
MASWALI KWA WAZIRI MKUU

MHE. HAMAD RASHID MOHAMED: Mheshimiwa Spika, nakushukuru. Wakati dunia ilipopata msukosuko wa kiuchumi, nchi mbalimbali zilichukua tahadhari kadhaa ikiwa ni pamoja na kuyaangalia makampuni ambayo yamepata hasara, wananchi au taasisi mbalimbali ambazo zimepata hasara. 
Hapa kwetu Tanzania imetangazwa package ya kuwasaidia wafanyabiashara na wenye makampuni, kuna sababu zozote za Serikali kushindwa kutangaza package ya hasara waliyopata wakulima wa pamba, karafu, na wafugaji? (Makofi)

WAZIRI MKUU: Mheshimiwa Spika, naomba kumjibu rafiki yangu Hamad Rashid swali lake kama ifuatavyo; si kwamba Serikali imeshindwa kutangaza, kama kungekuwepo na hasara ya namna yoyote ile tungetangaza na pengine tungekuwa na mikakati ya namna ya kupata suluhu ya jambo hili. Lakini kwa kutumia mifano michache aliyoitumia, labda nikiondoa karafuu tu kwa sababu sina takwimu zake. Wakati mtikisiko huu unajitokeza kilichokuwa kimefanyika ni kwamba mazao kutoka kwa mkulima yalikwishanunuliwa yako mikononi ama kwa makampuni yanayohusika au kampuni nyingine zinazohusiana na usafirishaji. Ndiyo maana unaona zoezi zima linatazama makampuni haya kwa sababu yamekopa fedha ili kuweza kununua mazao hayo. Na ndiyo maana fidia umeona imelenga kurejesha ama kuahirisha riba kwenye makampuni yanayohusika, tatizo tunalolipata sasa ni msimu unaokuja baada ya makampuni haya kusaidiwa na kuwezeshwa matumaini ya Serikali ni kwamba yatarejea zoezi la kununua mazao ya msimu huu. (Makofi)

Lakini rai ya Wabunge ni kwamba kwa sababu ya mtikisiko inaonekana bei haiwezi kuwa nzuri kama ilivyokuwa msimu uliopita, pamba mathalani wameanza na shilingi 360 lakini msimu uliopita walifika mpaka shilingi 500 kwa kilo na zaidi kidogo. Na ndiyo maana unaona wanaiomba Serikali kidogo kwamba jamani hebu tafuteni njia kama mnaweza angalau bei iongezeke kidogo ndiyo maana kusema kweli hukuona Serikali hatukujikita sana kwenye eneo hilo, sasa hivi sina takwimu juu ya karafu kwa sababu si mtaalam wa eneo hili. Lakini kwa upande wa Bara, hivyo ndiyo imetokea kwenye korosho, kwenye pamba na mazao mengine.

MHE. HAMAD RASHID MOHAMED: Mheshimiwa Spika, asante. Inaelekea kwamba Mheshimiwa Waziri Mkuu kwamba hakukuwa na mipango madhubuti ya kuangalia tatizo lenyewe kwa kina. Kwa mfano inaeleweka kabisa hawa wanunuzi wa pamba, korosho na kadhalika ambao walikwenda mabenki kukopa, na hatimaye bei ya dunia bado inaendelea kuwa ndogo, hili lilikuwa linajulikana, hivyo kama kungekuwa na mipango mizuri tangu mwanzo, wakulima hao wangeweza kufikiriwa mapema kwa maana wao watakuwa na taswira ya upungufu wa bei katika mazao yao. Huoni kama kuna upungufu wa kuliangalia tatizo lenyewe kwa undani zaidi na kwa upana zaidi? Tatizo tunalolipata, tunashughulikia makampuni machache, badala ya kushughulikia wale wazalishaji wakuu wa chakula na mazao mengine? (Makofi)
WAZIRI MKUU: Mheshimiwa Hamad huu ni mtikisiko, ni jambo limetokea katika mazingira ambayo wote tunalazimika kulishughulikia. Ingekuwa kwamba ni jambo ambalo unaliona katika context limeandaliwa linakuja, mnaliona mnazungumza ingekuwa kitu tofauti kidogo. Lakini kwa hali ilivyo sasa ilibidi tuanze na hatua moja ili tuone itatupeleka wapi maana mimi nachokisema Mheshimiwa Hamad, kama Serikali isingechukua hatua hii ya angalau kusaidia makampuni haya kitu ambacho kingetokea leo, ni kwamba hata kununua bei hiyo kwa shilingi 360 isingewezekana, kwa sababu wangesumbuana; riba wangekuwa wanadaiwa na benki, ndiyo maana tukasema ili kuwezesha angalau ununuzi kuendelea hata kama ni kwa kiwango hicho cha chini, lakini angalau kazi hiyo isisimame pamba ikaachwa ikiharibika au mazao mengine yakaharibika. (Makofi)

Kwa hiyo mimi nataka niseme tu kwamba Serikali kwa upande wake imejitahidi sana, suala ambalo tunaweza kuendelea kuliangalia ni hili ambalo limejitokeza sasa kwa sababu bei ziko chini, tunafanyaje? Sasa tungekuwa na mfumo wa mauzo awamu ya kwanza na ya pili mimi ningesema pengine kama hali itaendelea kuboreshwa inawezekana pamba ikapanda zaidi kidogo tukawalipa kwenye mkupuo wa pili. Lakini kwa mazingira ya pamba hilo haliwezekani, korosho tunaweza kwa sababu ile iko controlled vizuri sana. Sasa tuiachie Serikali kama itapata uwezo Alhamdulilah tukikosa tunakwenda kupiga magoti kwa Mzee Cheyo pale na kumwambia chonde chonde kubali liendelee. (Makofi) 

MHE. VICTOR K. MWAMBALASWA: Mheshimiwa Spika, asante kwa kunipa nafasi hii naomba nimuulize swali lifuatalo Mheshimiwa Waziri Mkuu. Mheshimiwa Waziri Mkuu kwa kuwa katika kipindi hiki kifupi cha uongozi wako umeonyesha umejijengea hazina kubwa sana ya uadilifu na utawala bora. (Makofi)

Na kwa kuwa Mheshimiwa Rais wa Jamhuri ya Muungano wa Tanzania Mheshimiwa Jakaya Mrisho Kikwete, ameonyesha waziwazi dhamira yake ya kutenganisha siasa na biashara. Je, Mheshimiwa Waziri Mkuu unaweza kuliambia Bunge hili kwamba Serikali katika mkutano huu wa 16 au ujao wa 17 italeta kwa hati ya dharura ya Muswada wa Sheria ya Kutenganisha Siasa na Biashara? (Makofi)
WAZIRI MKUU: Mheshimiwa Spika, kwanza namshukuru sana Mheshimiwa Mwambalaswa kwa kuulizia jambo hili lakini labda nianze kwa kusema kwamba unajua masuala ya uadilifu haya, zaidi ni mtu mwenyewe; ni conscience yako zaidi kuliko kitu kingine chochote. Unaweza ukaja na sheria nzuri sana za kila aina lakini kama wewe mwenyewe ni mbinafsi bado hata sheria zikipita utafanya tu. (Makofi)

Kwa hiyo mimi muda wowote nasema rai kwa Watanzania na hasa sisi tuliomo kwenye utumishi wa umma ni vizuri kila mmoja akawa muda wote anasema kabeba dhamana ya watu. Lazima kujitahidi kukataa vishawishi vya kukupeleka huko, tumo kwenye utumishi humu si kwamba hili jambo halina maeneo ambayo tunadhibitiwa, yapo, lakini nyie Wabunge mashahidi, nenda kwenye Serikali za Mitaa, nenda kwenye vituo vingine kelele za uadilifu bado zipo. More so ni sisi wenyewe, more so ni wewe as a person, wewe binafsi ndiyo kwanza uchukue hilo jukumu la kujisafisha na kukataa baadhi ya vitu hivi. 

Lakini kuhusu swali lako, ninachosema tu ni kwamba bahati nzuri Serikali jambo hili ni moja ya mambo ambayo Rais aliagiza na tuliahidi kulitekeleza. Hivyo, mchakato umeshakwenda mbali siwezi nikakuahidi kuwa Bunge lijalo lakini nachoweza kusema kwa uhakika kwamba kabla ya Uchaguzi Mkuu ujao hiyo sheria itakuwa imeshaletwa, kwa sababu tulilenga Uchaguzi Mkuu ujao hili jambo liwe limekwisha. (Makofi)
MHE. BEATRICE M. SHELLUKINDO: Mheshimiwa Spika, asante. Mheshimiwa Waziri Mkuu yahusu vitambulisho, mwaka 1986 nchi hii ilipitisha sheria ya kuweza kupata vitambulisho kwa raia wetu, miaka 22 imepita sasa bado vitambulisho hivyo havipo. Mwaka jana, mwezi wa kumi Mheshimiwa Waziri Mkuuulituambia kwamba mchakato unaendelea, kwenye Kamati ambayo nami nimo inayohusikana na Wizara hii bado tunaambiwa mchakato unaendelea na waraka unaandaliwa. 
Mheshimiwa Waziri Mkuu nia yangu sio kujua nani anayekwamisha na kwa sababu gani na wala Watanzania hawataki kujua hilo, nia yao ni kupata vitambulisho, nilikuwa ninakuomba, kwa sababu nimeenda kwenye mkutano mmoja wakasema Watanzania wazuri sana kwa kupanga mipango na kusaidia nchi zingine lakini ya kwenu yanalala imebidi niwahi nikuulize hili swali. Sasa kwa sababu umesema uadilifu ni mtu mwenyewe, na wewe ni muadilifu na wote tunajua na wewe ndiye mwenye mamlaka, unaonaje sasa ukiamua mamlaka hii ambayo ni mamlaka kamili kisheria ihamie ofisini kwako ili kazi ianze na hatimaye Desemba tuweze kuwa na vitambulisho? (Makofi)

WAZIRI MKUU: Mheshimiwa Spika, Mama Shellukindo ni kama anasema kwamba huko iliko hakuna waadilifu, hapana! Siyo hivyo, niseme kwamba ni bahati mbaya sana jambo hili kila linapokwenda, likipiga hatua ngapi unakuta linasimama kwa sababu moja au nyingine na mnajaribu tena mnaanza upya. Linakwenda, mnarudi tena nyuma hatua moja. Lakini nataka nikuhakikishie tu kwamba tulipofika si mahali pabaya sana, hili zoezi limeshakwenda hatua kubwa tu, tunachosubiri sasa ni zoezi hilo lifike kwenye cabinet tufanye uamuzi ili tuweze kukamilisha zoezi hili mapema inavyowezekana. Ni bahati mbaya sana limechukua muda mrefu lakini yaliyopita si ndwele acha tugange yajayo.

MHE. BEATRICE M. SHELLUKINDO: Mheshimiwa Spika, asante. Mheshimiwa Waziri Mkuu, majibu hayo tumekuwa tukiyapata kwa muda mrefu kwamba tusubiri Baraza la Mawaziri na waraka. Mimi nilikuwa naomba kitu kimoja Mheshimiwa Waziri Mkuu kama utaruhusu kabla ya bajeti ya Wizara ya Mambo ya Ndani tupate taarifa mchakato umefikia wapi ndani ya nyumba hii. (Makofi)

WAZIRI MKUU: Mheshimiwa Spika, nilichokisema ndicho atakachokisema Masha, kwa sababu mimi ndiyo nasimamia shughuli za Serikali ndiyo maana nimekwambia kwamba ukivuta subira jambo hili litaisha. Najua linaudhi wengi kwa sababu limechukua muda mrefu sasa hatuwezi kuacha kusema, tutaendelea kusema na ukiona tunachelewa na wewe utaendelea kusema hivyo hivyo mchakato, mchakato na mimi nasema karibu utakwisha lazima tufike mahali sasa liishe. Ndiyo maana nimesema hatuko mbali na mwisho wa zoezi hili. (Makofi)
MHE. ALOYCE B. KIMARO: Mheshimiwa Waziri Mkuu kuna kauli ambayo ndiyo imeanza kutumika sasa kwamba “kilimo kwanza”. Mheshimiwa Waziri Mkuu, wakulima wa kahawa kwa kupitia waraka uliotoka Wizara ya Viwanda na Biashara wanalazimishwa kununua magunia ya katani badala ya Jute. Magunia ya katani yanauzwa kwa shilingi 3,000 mpaka 3,800 wakati magunia ya Jute yanauzwa shilingi 800. Wakulima wa kahawa wanalazimishwa kununua haya magunia wakati kahawa inafika kwenye vinu vya kukoboa. Kahawa ikishatoka kwenye vinu vya kukoboa inapelekwa Tanga Port kwa ajili ya kuwa exported, magunia yale yakifika Tanga yanatupwa na kahawa inawekwa kwenye makasha maalum. 

Sasa swali Waziri Mkuu, wakulima wa kahawa wamenituma, uwaondolee huu mzigo wa kulazimishwa kununua magunia ya katani. (Makofi)

WAZIRI MKUU: Mheshimiwa Spika, nimemuelewa lakini Mheshimiwa Kimaro, sawa mimi nimekusikia nimekuelewa sijauona huo waraka lakini inawezekana upo, ukiniuliza kwa nini pengine tumetoa waraka huo naweza pengine nikashindwa kusema kwa uhakika. Lakini inawezekana ni kwa nia nzuri tu na rai ya Wabunge wengi hapa ndiyo lugha mnayoitumia kwamba lazima tutafute kila namna ya kusaidia kulinda viwanda vyetu vya ndani. Inawezekana hilo limefanywa inategemea haya magunia yanatengenezwa wapi lakini naamini yatakuwa yanatengenezwa na katani hapa ndani na pengine na viwanda vya hapa ndani. (Makofi)

Kwa hiyo kama mtazamo ni huo tuna kila sababu ya kutafuta njia bora ya kulinda viwanda hivyo ambavyo viko hapa ndani, tungeweza kabisa kwa msingi huo huo hata hiyo unayoiita Jute tukaipiga ushuru mkubwa sana au tukapiga marufuku kabisa isionekane hapa nchini ili tuweze kufanya hilo zoezi kwa maslahi ya viwanda vyetu. Lakini hatukufanya hivyo na pengine ndiyo maana unaona tunapata maelezo kwamba Jute ni rahisi zaidi kuliko gunia. Sasa nitakuwa sina maelezo ya undani sana pengine niachie nitazungumza na Waziri wa Viwanda na Biashara tujaribu kuona tatizo liko wapi pamoja na Wizara Kilimo na Ushirika halafu pengine tunaweza kupata ufumbuzi wa tatizo hilo. 

MHE. MZEE NGWALI ZUBEIR: Mheshimiwa Spika, nashukuru kwa kunipatia nafasi hii kumuuliza swali Mheshimiwa Waziri Mkuu. Waziri Mkuu katika mkutano wako wa 12 wakati unafunga Bunge ulizungumzia kuhusu matatizo ya somo la Hisabati katika shule zetu, na ukasema kuwa utafanya utafiti. Je, utafiti huo umefanyika na kama bado kwa nini? Na kama tayari taarifa ya utafiti huo iko wapi?
WAZIRI MKUU: Mheshimiwa Spika, ndiyo matatizo ya maswali ya papo kwa papo, maana Mheshimiwa Zubeir ungekuwa umeni-tip mapema ningekuwa nimeshauliza nikajua hivi utafiti umekamilika, maana yako mambo mengi Serikalini humu na Waziri Mkuu kichwa kimoja. Sina jibu la moja kwa moja kwa hilo labda nipe muda nijaribu kuuliza vile vyombo vinavyohusika tumefika wapi halafu baadaye ninaweza nikakupa jibu la uhakika zaidi. 

SPIKA: Asante sana Mheshimiwa Waziri Mkuu leo walijitokeza wanne tu na hao wanne wote ni wa CCM, nadhani hii ni ishara kwamba unayajibu vizuri mno kwamba mtu anatafakari sana kabla hajaenda kujiorodhesha jina, ni jambo nzuri sana. (Makofi)

